პროექტი

საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 
ბრძანება N

2019 წლის                                                       ქ. თბილისი

საჯარო სამართლის იურიდიული პირის – სახელმწიფო დასაქმების ხელშეწყობის  სააგენტოს დებულების დამტკიცების შესახებ 


,,ნორმატიული აქტების შესახებ“ საქართველოს ორგანული კანონის მე-13 მუხლის პირველი პუნქტის, 25-ე მუხლის პირველი პუნქტის ,,ბ“ ქვეპუნქტისა და ,,საჯარო სამართლის იურიდიული პირის - სახელმწიფო დასაქმების ხელშეწყობის სააგენტოს შექმნის შესახებ“ საქართველოს მთავრობის 2019 წლის ----- დადგენილების შესაბამისად, ვბრძანებ:

მუხლი 1. დამტკიცდეს თანდართული ,,სსიპ - სახელმწიფო დასაქმების ხელშეწყობის სააგენტოს დებულება.

მუხლი 2. სსიპ - სახელმწიფო დასაქმების ხელშეწყობის სააგენტოს, საარსებო წყაროებით უზრუნველყოფის, შრომისა და დასაქმების ხელშეწყობის ფუნქციებთან დაკავშირებული უფლება-მოვალეობების შესრულებას შეუდგეს 2019 წლის 1 ივნისიდან.

მუხლი 3. ძალადაკარგულად გამოცხადდეს ,,საჯარო სამართლის იურიდიული პირის – საარსებო წყაროებით უზრუნველყოფის სააგენტოს დებულების დამტკიცების შესახებ“ საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის 2016 წლის 28 აპრილის N1797 ბრძანება.


მუხლი 42. ბრძანება ამოქმედდეს 2019 წლის 1 ივნისიდან.

მინისტრი				                                  		დავით სერგეენკო

დანართი
საჯარო სამართლის იურიდიული პირის – სახელმწიფო დასაქმების ხელშეწყობის სააგენტოს დებულება

მუხლი 1. ზოგადი დებულებები
1. საჯარო სამართლის იურიდიული პირი – სახელმწიფო დასაქმების ხელშეწყობის სააგენტო (შემდგომში – სააგენტო) არის საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის  სამინისტროს (შემდგომში – სამინისტრო) სახელმწიფო კონტროლს დაქვემდებარებული საჯარო სამართლის იურიდიული პირი.
2. სააგენტო დამოუკიდებელია თავის საქმიანობაში. იგი საქმიანობას წარმართავს საჯაროობისა და გამჭვირვალობის პრინციპების დაცვით და ხელმძღვანელობს   საქართველოს  კონსტიტუციით, საერთაშორისო ხელშეკრულებებითა და შეთანხმებებით, საკანონმდებლო აქტებით, ამ დებულებითა და სხვა სამართლებრივი აქტებით.
3. დასახული მიზნებისა და დაკისრებული ფუნქციების განსახორციელებლად  სააგენტო საკუთარი სახელით იძენს უფლებებსა და მოვალეობებს, დებს გარიგებებს. საკუთარი სახელით გამოდის მხარედ სასამართლოში და მესამე პირებთან ურთიერთობებში.
4. სააგენტოს აქვს დამოუკიდებელი ბალანსი, ანგარიშები სახელმწიფო ხაზინასა და კომერციულ ბანკში, ლოგო, ბეჭედი და იურიდიული პირისათვის მახასიათებელი სხვა რეკვიზიტები.
5. სააგენტოს იურიდიული მისამართია: ქ. თბილისი, თამარაშვილის ქ. №15ა.

მუხლი 2. სააგენტოს მიზნები და ფუნქციები
1. სააგენტოს მიზნებია:
ა) საქართველოს კანონმდებლობის, მათ შორის საქართველოს მთავრობის შესაბამისი სამართლებრივი აქტების საფუძველზე,  იძულებით გადაადგილებულ პირთა – დევნილთა (შემდგომში – დევნილთა),სტიქიური მოვლენების შედეგად დაზარალებულ და გადაადგილებას დაქვემდებარებული ოჯახების (შემდგომში – ეკომიგრანტი), საქართველოში დაბრუნებულ მიგრანტთან (შემდგომში - მიგრანტი) სოციალურ-ეკონომიკური პირობების გაუმჯობესების ხელშეწყობა საარსებო წყაროების შექმნის გზით;
ბ) დევნილთა, ეკომიგრანტთა, მიგრანტთასოციალურ-ეკონომიკური მდგომაროების გაუმჯობესების, და ინტეგრაციის-რეინტეგრაციის მიზნით, მიზნობრივი  პროექტების/პროგრამების შემუშავება, განხორციელება და შეფასება, ასევე პროექტების/პროგრამების განხორციელებისათვის აუცილებელი ფინანსური რესურსების მოძიება და მართვა;
გ) დევნილთა, ეკომიგრანტთა და მიგრანტთა საჭიროებებზე მორგებული საარსებო წყაროების პროექტების/პროგრამების შემუშავება;
დ) საქართველოს კანონმდებლობის შესაბამისად, დევნილთა და ეკომიგრანტთა სოციალურ-ეკონომიკური ინტეგრაციის მიზნით, საარსებო წყაროებზე ხელმისაწვდომობის უზრუნველსაყოფად გრანტების გაცემა;
ე) დევნილთა, ეკომიგრანტთა და მიგრანტთა ჩართულობის ხელშეწყობა სახელმწიფო პროგრამებში და მათი ინფორმირება იმ სახელმწიფო დაწესებულებების და საერთაშორისო თუ ადგილობრივი არასამთავრობო ორგანიზაციების პროექტებისა და პროგრამების შესახებ, რომლებიც მიზნად ისახავენ საარსებო წყაროების ხელშეწყობას;
ვ) განათლებისა და გადამზადების კურსებში დევნილთა, ეკომიგრანტთა და მიგრანტთა ჩართულობის ხელშეწყობა.
ზ) შრომისა და დასაქმების სფეროში სახელმწიფო პოლიტიკის რეალიზაცია და მისი განხორციელების ხელშეწყობა.
2. სააგენტოს ფუნქციებია:
ა) დევნილთა, ეკომიგრანტთა და მიგრანტთა სოციალურ-ეკონომიკური მდგომარეობის გაუმჯობესებისა და ინტეგრაციის მიზნით, მიზნობრივი პროექტების/პროგრამების შემუშავება და განხორციელება. ამ მიზნით თანამშრომლობა სახელმწიფო დაწესებულებებთან და მუნიციპალიტეტებთან, საერთაშორისო ორგანიზაციებთან, არასამთავრობო ორგანიზაციებთან, საჯარო და კერძო სამართლის იურიდიულ პირებთან, ასევე ფიზიკურ პირებთან;
ბ) დევნილთა, ეკომიგრანტთა და მიგრანტთა საარსებო წყაროების შექმნის მიზნით, საქართველოს მთავრობის შესაბამისი სამართლებრივი აქტით განსაზღვრული პოლიტიკის, სტრატეგიის, სამოქმედო გეგმებისა და მიმართულებების გათვალისწინებით, სხვადასხვა მიზნობრივი პროექტების/პროგრამების შემუშავება, დაფინანსება და განხორციელება;
გ) დევნილთა, ეკომიგრანტთა და მიგრანტთა საარსებო წყაროების შექმნის მიზნით, საერთაშორისო და ადგილობრივი არასამთავრობო ორგანიზაციების, საჯარო და კერძო სამართლის იურიდიული პირების, ასევე ფიზიკური პირების მიერ ინიციირებულ პროექტებში/პროგრამებში თანამონაწილეობა, პროექტების/პროგრამების განხორციელებისა და მონიტორინგის ხელშეწყობა, მართვა, შეფასება;
დ) საქართველოს კანონმდებლობით დადგენილი წესით, სოციალურ-ეკონომიკური ინტეგრაციის მიზნით, საარსებო წყაროებზე ხელმისაწვდომობის უზრუნველსაყოფად გრანტების გაცემა;
ე​1) სოციალურ-ეკონომიკური ინტეგრაციის მიზნით, საარსებო წყაროებზე ხელმისაწვდომობის უზრუნველსაყოფად, სამეწარმეო საქმიანობის გაუმჯობესების ხელშესაწყობად, კანონმდებლობით დადგენილი წესით, სახელმწიფო დახმარების (სუბსიდია) გაცემა;
ვ) სამუშაოს მაძიებელთა და თავისუფალი (ვაკანტური) სამუშაო ადგილების რეგისტრაცია-აღრიცხვის ელექტრონული სისტემებისა და შესაბამის მონაცემთა ბაზების შექმნა და განვითარება;
ზ) საქართველოს შრომის ბაზარზე საშუამავლო მომსახურების გაწევის ეფექტურად უზრუნველსაყოფად, ცალკეულ დამსაქმებლებთან, დამსაქმებელთა გაერთიანებებთან და დასაქმების კერძო სააგენტოებთან თანამშრომლობის განვითარება;
თ) საქართველოს შრომის ბაზარზე მოთხოვნა-მიწოდების მიმდინარე და პერსპექტიული ტენდენციების გამოვლენის მიზნით, კვლევითი საქმიანობის ხელშეწყობა და განხორციელება;
ი) სამუშაოს მაძიებლებისათვის საინფორმაციო და საკონსულტაციო მომსახურებების გაწევა;
კ)სამუშაოს მაძიებელთა პროფესიული მომზადება-გადამზადების ღონისძიებათა ორგანიზება, განხორციელება ან/და განხორციელებაში მონაწილეობა;
ლ) დასაქმების ხელშეწყობის სახელმწიფო პროგრამების განხორციელება;
მ) დასაქმების ფორუმების ორგანიზება ან/და ორგანიზებაში მონაწილეობა;
ნ) დასაქმების ხელშეწყობის სფეროში საერთაშორისო თანამშრომლობის განვითარება;
ო) კომპეტენციის ფარგლებში, დასაქმების ხელშეწყობის, აგრეთვე დევნილთა და ეკომიგრანტთა საკითხებზე მარეგულირებელი ნორმატიული აქტების პროექტების მომზადებაში და/ან მომზადებაში მონაწილეობა;
პ) სახელმწიფო ხელისუფლების ორგანოებისაგან, იურიდიული და ფიზიკური პირებისაგან თავისი საქმიანობისათვის საჭირო კანონმდებლობით ნებადართული ინფორმაციის გამოთხოვა;
ჟ) საქმიანობის სფეროსთან დაკავშირებით, დონორ, საერთაშორისო ან ადგილობრივ ორგანიზაციებთან ურთიერთობის დამყარება, ერთობლივი პროექტების შემუშავება და განხორციელება;
რ) კომპეტენციის ფარგლებში, სააგენტოს საქმიანობისათვის საჭირო ინდივიდუალური ადმინისტრაციულ-სამართლებრივი აქტების შემუშავება და მიღება;
ს) დაკისრებული მიზნებისა და ამოცანების მისაღწევად სტრუქტურული და საჭიროებისამებრ, ტერიტორიული ერთეულების შექმნა, გარდაქმნა და გაუქმება;
ტ) სააგენტოს მიკუთვნებულ სხვადასხვა საკითხზე მოსახლეობისათვის შესაბამისი მომსახურებების შესახებ ინფორმირების გაუმჯობესების, ასევე, მოსახლეობისათვის გეოგრაფიული ბარიერების თავიდან ასაცილებლად, თვითმმართველ ერთეულებთან აქტიური თანამშრომლობის უზრუნველყოფა (განსაკუთრებით სოფლის დონეზე), სააგენტოში არსებული შესაბამისი ინფორმაციის შეუფერხებელი გაცემისა და მოსახლეობის მხრიდან ადგილობრივ დონეზე სააგენტოში ელექტრონული მომართვიანობის ხელმისაწვდომობის გაზრდის მიზნით. თანამშრომლობის კონკრეტული ფორმატი და მასთან დაკავშირებული საკითხები განისაზღვრება ურთიერთთანამშრომლობის მემორანდუმის ან/და გაფორმებული ხელშეკრულების შესაბამისად;
უ) სააგენტოს უფლებამოსილებას მიკუთვნებულ საკითხებზე მოქალაქეთა განცხადებების, საჩივრებისა და წინადადებების განხილვა და შესაბამისი გადაწყვეტილების მიღება;

ფ) სააგენტოს მიერ განხორციელებულ საქმიანობასთან დაკავშირებული ინფორმაციის დამუშავება, შედეგების განზოგადება, ანალიზი და საჯარო ინფორმაციაზე ხელმისაწვდომობის უზრუნველყოფა;
ქ) სააგენტოს ყოველწლიური სამოქმედო გეგმის შემუშავება და განხორციელება;
ღ) სააგენტოს საქმიანობისა და პროექტების მიმდინარეობის ანგარიშების მომზადება და სამინისტროსათვის წარდგენა;
ზ) პროექტებისათვის/პროგრამებისათვის გათვალისწინებული ფინანსური რესურსების მიზნობრივი და ეფექტიანი ხარჯვა;
ყ) საინფორმაციო მასალების მომზადება და ინფორმაციის გავრცელება სააგენტოს საქმიანობის,  მიმდინარე ან დაგეგმილი პროექტების/პროგრამებისა და ღონისძიებების თაობაზე;
შ) სააგენტოს საქმიანობის ყოველწლიური დამოუკიდებელი შეფასების მიზნით აუდიტის ჩატარება;
ჩ) სააგენტოს პროგრამების/პროექტების ფარგლებში მონაცემთა ბაზების შექმნა, დამუშავება, განვითარება და ანალიზი;

ც) სხვა საქმიანობა, რაც აუცილებელია სააგენტოს მიზნებისა და ამოცანების მისაღწევად.

მუხლი 3. სააგენტოს მართვა და წარმომადგენლობა
1. სააგენტოს ხელმძღვანელობს  დირექტორი (შემდგომში – დირექტორი), რომელსაც თანამდებობაზე ნიშნავს და ათავისუფლებს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრი (შემდგომში – მინისტრი).
2. დირექტორი, ამ დებულებით განსაზღვრული უფლებამოსილების ფარგლებში, წარმართავს სააგენტოს ყოველდღიურ საქმიანობას. იგი მოქმედებს დამოუკიდებლად და აგებს პასუხს სააგენტოს საქმიანობის სწორად წარმართვაზე, სააგენტოს მფლობელობაში არსებული ქონების დაცვაზე, ფულადი სახსრების მიზნობრივ ხარჯვაზე.
3. დირექტორი:
ა) ახორციელებს სააგენტოს წარმომადგენლობით და ხელმძღვანელობით უფლებამოსილებას, წარმოადგენს სააგენტოს სახელმწიფო ორგანოებთან, ფიზიკურ და იურიდიულ პირებთან ურთიერთობაში, ასევე საჭიროების შემთხვევაში ანიჭებს წარმომადგენლობით უფლებამოსილებას;
ბ) უზრუნველყოფს სააგენტოს საერთო ხელმძღვანელობას;
გ) უფლებამოსილია, საჭიროების შემთხვევაში, სამინისტროს წარუდგინოს წინადადებები, სააგენტოს კომპეტენციას მიკუთვნებული საკითხების გაფართოებასთან დაკავშირებით.
დ) სამინისტროსთან შეთანხმებით განსაზღვრავს სააგენტოს ბიუჯეტს, საშტატო  ნუსხას, სახელფასო ფონდს, ავტომობილის საწვავისა და მობილური ტელეფონების ლიმიტს;
ე) თანამდებობაზე ნიშნავს და თანამდებობიდან ათავისუფლებს სააგენტოს თანამშრომლებს; კანონმდებლობით დადგენილი წესით ნიშნავს და ათავისუფლებს სტაჟიორებს;
ვ) ანაწილებს  მოვალეობებს  სააგენტოს  თანამშრომლებს  შორის,  აძლევს  მათ მითითებებსა  და დავალებებს, აკონტროლებს  სააგენტოს  თანამშრომელთა  მიერ  სამსახურებრივი  მოვალეობების  შესრულებას  და იღებს გადაწყვეტილებას სააგენტოს თანამშრომელთა დისციპლინური პასუხისმგებლობისა და წახალისების შესახებ.
ზ) თავისი კომპეტენციის ფარგლებში გამოსცემს ინდივიდუალურ ადმინისტრაციულ-სამართლებრივ აქტებს;
თ) თავისი კომპეტენციის ფარგლებში მართავს მოლაპარაკებებს და დებს ხელშეკრულებებს სააგენტოს საქმიანობის სფეროში შემავალ საკითხებზე;
ი) კანონმდებლობით დადგენილი წესით განკარგავს სააგენტოს ფინანსურ სახსრებსა და ქონებას;
კ)საჭიროების  შემთხვევაში,  საქართველოს  კანონმდებლობით  დადგენილი  წესით,  უზრუნველყოფს  სააგენტოს კომპეტენციის გათვალისწინებით, შესაბამისი კვალიფიკაციის მქონე პირებთან  ხელშეკრულებების დადებას;
ლ) ამტკიცებს სააგენტოს შინაგანაწესს და სააგენტოს ფუნქციონირებისთვის აუცილებელ სხვა სამართლებრივ აქტებს, კომპეტენციის გათვალისწინებით;
მ) ამტკიცებს სააგენტოს საქმიანობის ყოველწლიურ გეგმასა და განსახორციელებელ პროგრამებს/პროექტებს;
ნ) უზრუნველყოფს ანგარიშების მომზადებას გაწეული საქმიანობის თაობაზე და წარუდგენს მათ როგორც სამინისტროსა და მოთხოვნის  შემთხვევაში, სხვა დაინტერესებულ პირებს კანონმდებლობით დადგენილი წესით;
ო) წელიწადში ერთხელ ან მოთხოვნისამებრ, წარუდგენს სამინისტროს ფინანსურ ანგარიშს;
პ) წყვეტს სააგენტოს საქმიანობასთან დაკავშირებულ ყველა სხვა საკითხს ამ დებულებით განსაზღვრულ უფლებამოსილებათა ფარგლებში.
[bookmark: DOCUMENT:1;ENCLOSURE:1;ARTICLE:3;][bookmark: DOCUMENT:1;ENCLOSURE:1;ARTICLE:4;][bookmark: DOCUMENT:1;ENCLOSURE:1;ARTICLE:5;]4. დირექტორის მოვალეობის შესრულება მინისტრის გადაწყვეტილებით დროებით შეიძლება დაეკისროს მინისტრის ერთ-ერთ მოადგილეს. ასევე, დირექტორის არყოფნის (უფლებამოსილების შეწყვეტის ან შეჩერების) შემთხვევაში, სააგენტოს ინტერესებიდან გამომდინარე, დირექტორის უფლებამოსილებები დროებით შესაძლოა დაეკისროს სააგენტოს დირექტორის მოადგილეს სამინისტროსთან შეთანხმებით დირექტორის ინდივიდუალური ადმინისტრაციულ-სამართლებრივი აქტით.

მუხლი 4. სააგენტოს სახელმწიფო კონტროლი
1. სააგენტოს სახელმწიფო მაკონტროლებელი ორგანოა სამინისტრო, რომელიც ზედამხედველობას უწევს სააგენტოს მიერ განხორციელებული საქმიანობის კანონიერებას, მიზანშეწონილობას, ეფექტიანობასა და საფინანსო-ეკონომიკურ საქმიანობას.
2. სამინისტრო აჩერებს ან აუქმებს სააგენტოს არამართლზომიერ გადაწყვეტილებას.
3.სამინისტრო   უფლებამოსილია   მოითხოვოს   კონტროლის   განსახორციელებლად აუცილებელი დოკუმენტაცია და ინფორმაცია.
4. სამინისტროს წერილობითი თანხმობით, სააგენტომ შეიძლება განახორციელოს შემდეგი ქმედებები:
ა) უძრავი ქონების შეძენა, გასხვისება და დატვირთვა;
ბ) სესხის აღება;
გ) თავდებობა;
დ) ბიუჯეტის, საშტატო ნუსხისა და სახელფასო ფონდის განსაზღვრა ;
ე)  თანამშრომელთა   მატერიალური  წახალისებისათვის   განსაზღვრული  სახსრები,  აგრეთვე  სააგენტოს  მიერ შესაძენი საწვავისა და გასაწევი საკომუნიკაციო ხარჯების ლიმიტების განსაზღვრა;
ვ) სხვა გადაწყვეტილებები, რომლებიც დაკავშირებულია სააგენტოს ქონებასთან და სცილდება ჩვეულებრივი საქმიანობის ფარგლებს.
5.   სააგენტო    ამ    მუხლის    მე- 4    პუნქტის    „ბ“   და   „გ“   ქვეპუნქტებით    გათვალისწინებულ    ქმედებებს განახორციელებს საქართველოს ფინანსთა სამინისტროს თანხმობით.

მუხლი 5. სააგენტოს ქონება
1.სააგენტოს ქონება შედგება მისთვის, კანონმდებლობით დადგენილი წესით, სახელმწიფოს, ფიზიკური და იურიდიული პირების მიერ გადაცემული, ასევე საკუთარი სახსრებით შეძენილი ქონებისაგან.
2. სააგენტოს ქონებას შეადგენს ძირითადი და საბრუნავი საშუალებები, აგრეთვე, სხვა მატერიალური ფასეულობები და ფინანსური რესურსები, რომლებიც აისახება სააგენტოს დამოუკიდებელ ბალანსზე.

მუხლი 6. სააგენტოს დაფინასება
სააგენტოს დაფინასების წყაროებია:
ა) სახელმწიფო ბიუჯეტიდან გამოყოფილი მიზნობრივი სახსრები;
ბ) გრანტის სახით მიღებული თანხები;
გ) საქართველოს კანონმდებლობით ნებადართული სხვა შემოსავლები.
[bookmark: DOCUMENT:1;ENCLOSURE:1;ARTICLE:6;][bookmark: DOCUMENT:1;ENCLOSURE:1;ARTICLE:8;]
[bookmark: DOCUMENT:1;ENCLOSURE:1;ARTICLE:9;]
მუხლი 7. ანგარიშგება
1. სააგენტო ვალდებულია საქართველოს კანონმდებლობით დადგენილი წესით აწარმოოს საქმიანობის საბუღალტრო  აღრიცხვა და ანგარიშგება.  
2. საჯარო სამართლის იურიდიული პირის წლიურ ბალანსს ამოწმებს სახელმწიფო კონტროლის განმახორციელებელი ორგანოს მიერ დანიშნული დამოუკიდებელი აუდიტორი.
3. სააგენტოს საქმიანობის ყოველწლიური დამოუკიდებელი შეფასების მიზნით, მისი საქმიანობა შესაძლებელია შეამოწმოს, კანონმდებლობით დადგენილი წესით, სამინისტროს შიდა აუდიტის დეპარტამენტმა.

მუხლი 8. სააგენტოს დებულებაში ცვლილების  შეტანის წესი
სააგენტოს დებულებაში ცვლილების შეტანა შესაძლებელია მინისტრის ბრძანებით.

მუხლი 9. სააგენტოს ლიკვიდაცია და რეორგანიზაცია
1. სააგენტოს ლიკვიდაცია და რეორგანიზაცია ხორციელდება კანონმდებლობით დადგენილი წესით.
2. ლიკვიდაციის შედეგად დარჩენილი ქონება გადადის სახელმწიფო საკუთრებაში.










განმარტებითი ბარათი

„საჯარო სამართლის იურიდიული პირის – სახელმწიფო დასაქმების ხელშეწყობის  სააგენტოს დებულების დამტკიცების შესახებ“  საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანების პროექტზე

        წარმოდგენილი პროექტი ეხება ახალ შექმნილი სსიპ „სახელმწიფო დასაქმების ხელშეწყობის სააგენტოს“ (შემდგომში - სააგენტო) დებულების დამტკიცებას. აღნიშნული სააგენტო  არის საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს კონტროლს დაქვემდებარებული და აერთიანებს  სსიპ „საარსებო წყაროებით უზრუნველყოფის სააგენტოსა“ და სსიპ „სოციალური მომსახურების სააგენტოს“ შრომისა და დასაქმების ხელშეწყობის მიმართულებით არსებულ ფუნქციებსა და უფლება-მოვალეობებს. ამასთანავე ხორციელდება სსიპ „საარსებო წყაროებით უზრუნველყოფის სააგენტოს“ რეორგანიზაცია ახალ სააგენტოსთან შერწყმის გზით და სსიპ „სოციალური მომსახურების სააგენტოს“ რეორგანიზაცია და შრომისა და დასაქმების ხელშეწყობის მიმართულებით  არსებული ფუნქციები და უფლება-მოვალეობები გადაეცემა ახალ სააგენტოს. აღნიშნულიდან გამომდინარე, წარმოდგენილი პროექტით გათვალისწინებული დებულება აერთიანებს „საარსებო წყაროებით უზრუნველყოფის სააგენტოსა“ და  სსიპ „სოციალური მომსახურების სააგენტოს“ შრომისა და დასაქმების ხელშეწყობის მიმართულებით არსებულ მიზნებსა და ფუნქციებს. სააგენტოს ხელმძღავანელობას გაუწევს დირექტორი, რომელსაც თანამდებობაზე ნიშნავს და თანამდებობიდან ათავისუფლებს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრი. წარმოდგენილი პროექტით გათვალისწინებულ დებულებაში გაწერილია სააგენტოს ფუნქციებისა და მიზნების გათვალისწინებით დირექტორის ფუნქციები და მოვალეობები. ასევე, მოიცავს საქართველოს კანონმდებლობით გათვალისწინებულ სახელმწიფო კონტროლის გაწევის, ანგარიშგების, სააგენტოს ქონების, დაფინანსების, დებულებაში ცვლილების შეტანის წესსა და სააგენტოს ლიკვიდაცია/რეორგანიზაციის განხორციელების წესს. 







პროექტი

საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 
ბრძანება N

2019 წლის                                                       ქ. თბილისი

საჯარო სამართლის იურიდიული პირის – სახელმწიფო დასაქმების ხელშეწყობის სააგენტოს მიერ გრანტის გაცემის წესის დამტკიცების შესახებ 

„გრანტების შესახებ“ საქართველოს კანონის მე-3 მუხლის პირველი პუნქტის „გ“ ქვეპუნქტის, „საჯარო სამართლის იურიდიული პირის – სახელმწიფო დასაქმების ხელშეწყობის სააგენტოს გრანტის გამცემად განსაზღვრის შესახებ“ საქართველოს მთავრობის ------------------, ,,საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს დებულების დამტკიცების შესახებ“ 2018 წლის 14 სექტემბრის N473 დადგენილებით დამტკიცებული დებულების მე-6 მუხლის მე-2 პუნქტის „ო“ ქვეპუნქტისა და ,,ნორმატიული აქტების შესახებ“ საქართველოს კანონის 25-ე მუხლის შესაბამისად, 

ვბრძანებ:

მუხლი 1. დამტკიცდეს თანდართული ,,საჯარო სამართლის იურიდიული პირის – სახელმწიფო დასაქმების ხელშეწყობის სააგენტოს მიერ გრანტის გაცემის წესი“.

	მუხლი 2. ძალადაკარგულად გამოცხადდეს ,,საჯარო სამართლის იურიდიული პირის – საარსებო წყაროებით უზრუნველყოფის სააგენტოს მიერ გრანტის გაცემის წესის დამტკიცების შესახებ“ საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის 2016 წლის 30 სექტემბრის N2883 ბრძანება.

	მუხლი 3. ბრძანება ამოქმედდეს 2019 წლის 1 ივნისიდან.

მინისტრი                                                                                      დავით სერგეენკო









დანართი

საჯარო სამართლის იურიდიული პირის – სახელმწიფო დასაქმების ხელშეწყობის სააგენტოს მიერ გრანტის გაცემის წესი 


მუხლი 1. ზოგადი დებულება 
საჯარო სამართლის იურიდიული პირის – სახელმწიფო დასაქმების ხელშეწყობის სააგენტოს (შემდგომში – სააგენტო) მიერ გრანტის გაცემის წესი (შემდგომში – წესი) აწესრიგებს სააგენტოს მიერ გრანტების გაცემის პროცესს და განსაზღვრავს ამ პროცესში მონაწილე სუბიექტების უფლება-მოვალეობებს. 

მუხლი 2. ტერმინთა განმარტებები 
ამ წესში გამოყენებულ ტერმინებს აქვს შემდეგი მნიშვნელობა: 
ა) გრანტი – ამ წესის მიზნებისთვის, სააგენტოს მიერ გრანტის მიმღებისთვის იძულებით გადაადგილებულ პირთა – დევნილთა (შემდგომში – დევნილი) და სტიქიური მოვლენების შედეგად დაზარალებულ და გადაადგილებისადმი დაქვემდებარებულ ოჯახთა (შემდგომში - ეკომიგრანტი) სოციალურ-ეკონომიკური ინტეგრაციის მიზნით, საარსებო წყაროებზე მათი ხელმისაწვდომობის უზრუნველსაყოფად უსასყიდლოდ გადაცემული მიზნობრივი რესურსები ფულადი ან ნატურალური ფორმით; 
ბ)  გრანტის გამცემი – სააგენტო; 
გ)  განმცხადებელი – ფიზიკური ან არასამეწარმეო (არაკომერციული) იურიდიული პირი, რომელმაც მიმართა სააგენტოს განაცხადით, გრანტის მიღების მოთხოვნით; 
დ)  გრანტის მიმღები – ფიზიკური ან არასამეწარმეო (არაკომერციული) იურიდიული პირი, რომელმაც გაიმარჯვა საგრანტო კონკურსზე; 
ე) საგრანტო კონკურსი – თავისუფალი კონკურენციის პრინციპზე დაყრდნობით ჩატარებული პროცედურა, რომელიც მიზნად ისახავს საუკეთესო საგრანტო განაცხადის გამოვლენას; 
ვ) საგრანტო კონკურსის მონაწილე – განმცხადებელი, რომლის განაცხადი არ იქნა განუხილველად დატოვებული; 
ზ) საგრანტო პროგრამა –სააგენტოს დირექტორის (შემდგომში – დირექტორი) მიერ დამტკიცებული ერთიანი პროგრამა, რომელიც მოიცავს მონაცემებს საგრანტო თემის აქტუალურობის, მიზნების, მიმართულებების (პრიორიტეტების), შესრულების სავარაუდო ვადების და თანხების შესახებ; 
თ)  საგრანტო განაცხადი – ამ წესის შესაბამისად, საგრანტო პროგრამის ფარგლებში წარმოდგენილი განაცხადი, რომლითაც განმცხადებელმა მიმართა სააგენტოს გრანტის მიღების მოთხოვნით; 
ი)  საგრანტო ვადა – დროის მონაკვეთი, რომელიც გათვალისწინებულია საგრანტო ხელშეკრულებით გრანტის მიმღების მიერ ნაკისრი ვალდებულების შესრულებისთვის; 
კ) დამოუკიდებელი ექსპერტი – ფიზიკური პირი, რომელსაც შესაბამის სფეროში გააჩნია სპეციალური ცოდნა და საქმიანობას ეწევა დამოუკიდებლად; 
ლ) საგრანტო კომისია – დირექტორის მიერ სააგენტოს საგრანტო პროგრამის ადმინისტრირებისათვის შექმნილი კომისია; 
მ) ტექნიკური ხარვეზი – მექანიკური ხასიათის შეცდომა, რომელიც დაშვებულია დოკუმენტაციიდან მონაცემების უზუსტო გადატანის ან/და გაანგარიშების დროს, ასევე ორთოგრაფიული, არითმეტიკული ან სხვა სახის ტექნიკური უზუსტობა. 

მუხლი 3. გრანტის გაცემის პრინციპები 
გრანტი გაიცემა თავისუფალი კონკურენციის, ეფექტიანობის, გამჭვირვალობის, ანგარიშვალდებულების, კანონის წინაშე თანასწორობის, დამოუკიდებლობისა და კოორდინირებულობის პრინციპების დაცვით. 

მუხლი 4. საგრანტო პროგრამის დაფინანსების წყარო 
სააგენტოს საგრანტო პროგრამა შეიძლება დაფინანსდეს სააგენტოს ბიუჯეტიდან. 

მუხლი 5. საგრანტო პროგრამის შემუშავება და დამტკიცება 
1. საგრანტო პროგრამას შეიმუშავებს სააგენტო ან დონორი ორგანიზაცია, რომელსაც  ამტკიცებს დირექტორი ინდივიდუალური ადმინისტრაციულ-სამართლებრივი აქტით. 
2. საგრანტო პროგრამა შედგება სააგენტოს კომპეტენციის სფეროში დევნილთა ან/და ეკომიგრანტთან სოციალურ-ეკონომიკური ინტეგრაციის მიზნით, საარსებო წყაროებზე ხელმისაწვდომობის უზრუნველსაყოფად. 
3. საგრანტო პროგრამა უნდა მოიცავდეს: 
ა) საარსებო წყაროებზე ხელმისაწვდომობის დასახელებას, რომელთა უზრუნველსაყოფად გამიზნულია სააგენტოს მიერ გრანტის გაცემა; 
ბ) გრანტის გაცემით მისაღწევი შედეგების აღწერილობას; 

გ) დაფინანსების ზღვრულ ოდენობას; 
დ)  თითოეული საგრანტო განაცხადის დაფინანსების მაქსიმალურ ოდენობას; 
ე) დაფინანსების წყაროს;
ვ) საკვალიფიკაციო მოთხოვნებსა და საგრანტო განაცხადის შეფასების კრიტერიუმებს.
4. სააგენტოს საგრანტო პროგრამის შემუშავება ხდება პერიოდულად, საააგენტოს მიზნებისა და პრიორიტეტების გათვალისწინებით. 

მუხლი 6. საგრანტო პროგრამაში ცვლილებების შეტანა 
საგრანტო პროგრამაში ცვლილების შეტანის საფუძველი შეიძლება გახდეს საგრანტო კომისიის გადაწყვეტილება, რაც განპირობებულია სააგენტოს ბიუჯეტში შეტანილი ცვლილებით, ასევე საგრანტო პროგრამაში შეტანილი საკითხის აქტუალობის ცვლილებით ან სხვა გარემოებებით. საგრანტო პროგრამაში ცვლილების შეტანა ხდება დირექტორის ინდივიდუალური ადმინისტრაციულ-სამართლებრივი აქტით. 

მუხლი 7. საგრანტო კომისია 
1. სააგენტოს საგრანტო პროგრამის ფარგლებში საგრანტო კონკურსის გამოცხადების, საგრანტო განაცხადების მიღებისა და განხილვის და საგრანტო კონკურსში გამარჯვებული კონკურსის მონაწილის გამოვლენის მიზნით, დირექტორი ქმნის საგრანტო კომისიას (შემდგომში –   კომისია). 
2. კომისიის შექმნის შესახებ დირექტორის ინდივიდუალური ადმინისტრაციულ-სამართლებრივი აქტით განისაზღვრება კომისიის შექმნის ვადა, მისი შემადგენლობა და სამდივნო. 
3. კომისიის წევრად შეიძლება დაინიშნოს სააგენტოს თანამშრომელი, სხვა ადმინისტრაციული ორგანოს, საქართველოში მოქმედი საერთაშორისო და ადგილობრივი არასამთავრობო ორგანიზაციის წარმომადგენელი. 
4. კომისიას თავმჯდომარეობს დირექტორი. 
5. კომისია თავის საქმიანობაში დამოუკიდებელია. არავის აქვს უფლება, ჩაერიოს კომისიის საქმიანობაში ან/და მოახდინოს რაიმე ზეგავლენა გადაწყვეტილების მიღების მიზნით. 
6.  კომისია: 
ა) განიხილავს საგრანტო განაცხადებს და იღებს დადებით/უარყოფით გადაწყვეტილებებს;
ბ) იღებს გადაწყვეტილებას საგრანტო პროგრამაში ცვლილების შეტანის თაობაზე;
გ) საჭიროების შემთხვევაში, იღებს გადაწყვეტილებას ამ წესის შესაბამისად მოთხოვნილი დოკუმენტაციის/ინფორმაციის დაზუსტების ან/და წარმოდგენის თაობაზე;
დ) ასრულებს ამ წესით გათვალისწინებულ სხვა ფუნქცია-მოვალეობებს
7. კომისია შედგება, სულ მცირე, ხუთი წევრისგან. 

მუხლი 8. ინტერესთა შეუთავსებლობა 
1. საგრანტო კონკურსის ჩატარებისას, კონკრეტული საგრანტო განაცხადის განხილვაში არ მონაწილეობს კომისიის წევრი და მოწვეული ექსპერტი, თუ: 
ა)  განმცხადებელი ფიზიკური პირი ან განმცხადებელი არასამეწარმეო (არაკომერციული) იურიდიული პირის ხელმძღვანელი ან მართვის ორგანოს წევრი მისი ახლო ნათესავია ან მისი ახლო ნათესავის წარმომადგენელია; 
ბ) იგი განმცხადებელი იურიდიული პირის ან მისი ფილიალის ხელმძღვანელობასა და წარმომადგენლობაზე უფლებამოსილი პირია; 
გ) იგი განმცხადებელი იურიდიული პირის ან მისი ფილიალის ხელმძღვანელობაზე (მმართველობაზე) პასუხისმგებელი ორგანოს წევრია; 
დ) იგი შრომით ურთიერთობაშია განმცხადებელთან; 
ე) პირადი ან საქმიანი ინტერესით დაკავშირებულია განმცხადებელთან. 
2. ამ წესის მიზნებისათვის ახლო ნათესავად ითვლება: 
ა) პირდაპირი ხაზის ნათესავი; 
ბ) მეუღლე, მეუღლის პირდაპირი ხაზის ნათესავი და და/ძმა; 
გ) აღმავალი ხაზის პირდაპირი ნათესავის და/ძმა; 
დ) და/ძმა, მათი მეუღლეები და შვილები. 
3. კომისიის წინაშე აცილების საკითხი შეიძლება დააყენოს კომისის წევრმა ან განმცხადებელმა. კომისიის წევრი, რომელსაც გააჩნია ინტერესთა კონფლიქტი, ვალდებულია დაუყოვნებლივ განაცხადოს თვითაცილების შესახებ შესაბამისი საფუძვლის მითითებით. კომისია კენჭს უყრის თვითაცილების/აცილების შესახებ საკითხს. გადაწყვეტილების მიღებაში მონაწილეობას არ იღებს კომისიის ის წევრი რომელმაც დააყენა თვითაცილება/რომლის მიმართაც დაყენებულია აცილება. კომისიის წევრი აცილებულად/თვითაცილებულად ითვლება კომისიის მიერ შესაბამისი გადაწყვეტილების მიღების მომენტიდან. 

მუხლი 9. კომისიის საქმიანობის წესი და გადაწყვეტილების მიღება 
1. კომისიის სხდომას იწვევს და ხელმძღვანელობს კომისიის თავმჯდომარე, ხოლო მისი არყოფნის შემთხვევაში – კომისიის თავმჯდომარის მოადგილე. კომისიის სხდომაზე საკითხები განიხილება დღის წესრიგის შესაბამისად, რომლის შედგენასა და კომისიის წევრებისათვის ხელმისაწვდომობაზე პასუხისმგებელია სხდომის თავმჯდომარე. 
2. სხდომაზე მოწვეული უნდა იქნეს კომისიის ყველა წევრი. კომისია უფლებამოსილია, განიხილოს საკითხი და მიიღოს მასზე გადაწყვეტილება, თუ მას ესწრება კომისიის წევრთა უმრავლესობა. კომისია მსჯელობს და გადაწყვეტილებას იღებს დახურულ სხდომაზე, ღია კენჭისყრით. კომისიის თითოეულ წევრს აქვს ერთი ხმის უფლება. 
3. გადაწყვეტილება მიიღება კომისიის დამსწრე წევრთა ხმათა უმრავლესობით ან/და ქულათა სისტემით საგრანტო პროგრამის შესაბამისად. ხმების ან ქულების თანაბრად გაყოფის შემთხვევაში გადამწყვეტია კომისიის თავმჯდომარის ხმა. 
4. კომისიის გადაწყვეტილება აისახება კომისიის სხდომის ოქმში. 

მუხლი 10. კომისიის სხდომის ოქმი 
1. კომისიის სხდომის ოქმს ადგენს კომისიის მდივანი ამ წესის შესაბამისად. კომისიის სხდომის ოქმს ხელს აწერს კომისიის თავმჯდომარე, სხდომაზე დამსწრე წევრები და კომისიის მდივანი. თუ კომისიის რომელიმე წევრი არ ეთანხმება კომისიის გადაწყვეტილებას, ასეთმა წევრმა შენიშვნა წერილობითი ფორმით უნდა დაურთოს ოქმს. 
2. სხდომის ოქმში შეიტანება: 
ა) კომისიის დასახელება; 
ბ) სხდომის დრო და ადგილი; 
გ) კომისიის წევრების სახელი, გვარი და თანამდებობა; 
დ) სხდომის ოქმის შედგენაზე პასუხისმგებელი პირის სახელი, გვარი; 
ე) დღის წესრიგი; 
ვ) განხილვის აღწერა; 
ზ) კენჭისყრის შედეგები; 
თ) მიღებული გადაწყვეტილებები. 
3. სხდომის ოქმი დგება ერთ ეგზემპლარად და ინახება სააგენტოში. 

მუხლი 11. კომისიის სამდივნო 
1. კომისიის საქმიანობის ორგანიზაციული და ტექნიკური უზრუნველყოფის მიზნით, დირექტორის გადაწყვეტილებით, სააგენტოს თანამშრომელთაგან იქმნება კომისიის სამდივნო (შემდგომში – სამდივნო). 
2. სამდივნოს საქმიანობას კოორდინაციას უწევს კომისიის თავმჯდომარე. 
3. სამდივნო: 
ა) ამზადებს განმცხადებლებისგან შემოსულ დოკუმენტებს კომისიის სხდომაზე განსახილველად; 
ბ) სააგენტოს უფლებამოსილ თანამშრომელს აწვდის გამოსაქვეყნებელ ინფორმაციას; 
გ) ასრულებს კომისიის წევრების მითითებებს; 
დ) ასრულებს კომისიის საქმიანობასთან დაკავშირებულ სხვა ორგანიზაციულ და ტექნიკურ ფუნქციას. 

მუხლი 12. საგრანტო კონკურსის გამოცხადების შესახებ განცხადების გამოქვეყნება 
1.  პროგრამის დამტკიცების შემდეგ, სააგენტო აქვეყნებს თავის ოფიციალურ ვებგვერდზე განცხადებას გრანტის გაცემაზე საგრანტო კონკურსის გამოცხადების შესახებ. 
2. საგრანტო განაცხადების მიღება დასაშვებია საგრანტო კონკურსის გამოცხადების განცხადებაში მითითებულ ვადაში. 


მუხლი 13. საკვალიფიკაციო მოთხოვნები 
1. საკვალიფიკაციო მოთხოვნები დადგენილია თითოეული საგრანტო პროგრამით, პროგრამის მიზნების შესაბამისად.
2. საკვალიფიკაციო მოთხოვნებთან შესაბამისობას ამოწმებს სააგენტოს უფლებამოსილი თანამშრომელი და განმცხადებელი, რომელიც ვერ აკმაყოფილებს საკვალიფიკაციო მოთხოვნებს, მისი საგრანტო განაცხადი არ გადაეცემა კომისიას და რჩება განუხილველი, რის თაობაზეც ეცნობება წერილობით სააგენტოს დირექტორის მიერ.

მუხლი 14. საგრანტო განაცხადი და მისი წარდგენის წესი 
1. საგრანტო განაცხადი წარმოადგენს განმცხადებლის მიმართვას პროგრამის ფარგლებში, რომლითაც ითხოვს გრანტის მიღებას.
2. საგრანტო განაცხადის ფორმა და წარდგენის წესი დგინდება თითოეული პროგრამის ფარგლებში, დირექტორის ინდივიდუალური ადმინისტრაციულ-სამართლებრივი აქტით.
3. იმ შემთხვევაში, თუ გამოცხადებულ საგრანტო კონკურში არ იქნა შეტანილი არცერთი საგრანტო განაცხადი ან ვერ გამოვლინდა გამარჯვებული, სხდომიდან არაუგვიანეს 1 თვისა კომისია სააგენტოსთან შეთანხმებით იღებს გადაწყვეტილებას საგრანტო კონკურსის ხელახალი გამოცხადების, საგრანტო პროგრამაში ცვლილების შეტანის ან საგრანტო კონკურსის შეწყვეტის შესახებ.

მუხლი 15. საგრანტო განაცხადის  შეფასების კრიტერიუმები 
1. საგრანტო განაცხადის შეფასების კრიტერიუმები დადგენილია თითოეული საგრანტო პროგრამით.
2. საგრანტო განაცხადის შეფასების კრიტერიუმები ქვეყნდება საგრანტო კონკურსის შესახებ განცხადებაში, სააგენტოს ოფიციალურ ვებგვერდზე.

მუხლი 16. საგრანტო განაცხადის შერჩევა 
1. განაცხადების მიღებისთვის განკუთვნილი დროის ამოწურვის შემდეგ, სააგენტო იწყებს საგრანტო განაცხადების შემოწმებას. შემოწმების მიზანია წარმოდგენილი განაცხადების საკვალიფიკაციო მოთხოვნებთან შესაბამისობის დადგენა.
2.  შემოწმების შედეგად, სააგენტო იღებს გადაწყვეტილებას:
ა) საგრანტო განაცხადის კომისიისთვის გადაცემის ან განუხილველად დატოვების შესახებ;
ბ) საგრანტო განაცხადში ტექნიკური ხარვეზის გამოსწორების თაობაზე.
3. ამ მუხლის მე-2 პუნქტის „ა“ ქვეპუნქტით გათვალისწინებული გადაწყვეტილების მიღებამდე, სააგენტო, საჭიროების შემთხვევაში, თითოეული პროგრამით დადგენილი ფორმის მიხედვით მოსთხოვოს განმცხადებელს დოკუმენტაციის/ინფორმაციის დაზუსტებას და/ან წარმოდგენას.
4. განუხილველად დატოვების შესახებ გადაწყვეტილება უნდა იყოს დასაბუთებული და მასში კონკრეტულად უნდა მიეთითოს განუხილველად დატოვების საფუძველი. სააგენტო არ გადასცემს კომისიას განაცხადს განსახილველად და იღებს გადაწყვეტილებას განაცხადის განუხილველად დატოვების შესახებ, თუ ის არ აკმაყოფილებს საკვალიფიკაციო მოთხოვნებს, ან:
ა)  განმცხადებელმა არ წარადგინა დოკუმენტი, რომელიც მოთხოვნილი იყო საგრანტო კონკურსში მონაწილეობისთვის;
ბ) განმცხადებელმა განსაზღვრულ ვადაში არ აღმოფხვრა ტექნიკური ხარვეზი ან/და არ დააზუსტა ან/და არ წარმოადგინა მოთხოვნილი დოკუმენტაცია/ინფორმაცია;
გ) განმცხადებელმა ნებაყოფლობით უარი განაცხადა საგრანტო კონკურსში მონაწილეობაზე;
დ) არსებობს სხვა ობიექტური გარემოება, რის გამოც განაცხადის განხილვას შედეგი არ ექნება.

მუხლი 17. საუკეთესო საგრანტო განაცხადის გამოვლენა 
1. კომისია იწყებს განსახილველად მიღებული საგრანტო განაცხადების დეტალურ შესწავლას და შეფასებას. შეფასება ხორციელდება საგრანტო პროგრამით დადგენილი შეფასების კრიტერიუმების მიხედვით.
2. საგრანტო განაცხადის შეფასებისა და გამარჯვებულის გამოვლენის წესი დგინდება თითოეული საგრანტო პროგრამით.
3. კომისია უფლებამოსილია, კომისიის სხდომაზე მოიწვიოს განმცხადებელი ან ტექნიკური საშუალებების გამოყენებით კომისიის სხდომაზე გაესაუბროს მას, განაცხადში მითითებული ინფორმაციის გადამოწმების/დაზუსტების მიზნით.
4. კომისიის მიერ გამარჯვებულის გამოვლენის თაობაზე გადაწყვეტილების მიღების შემდეგ, არაუმეტეს 1 კვირის ვადაში, დირექტორი გამოსცემს შესაბამის ინდივიდუალურ ადმინისტრაციულ-სამართლებრივ აქტს, ხოლო უარყოფითი გადაწყვეტილება განმცხადებელს ეცნობება დირექტორის წერილით.
5. საგრანტო კონკურსში გამარჯვებულად გამოვლენილთა სია ქვეყნდება სააგენტოს ოფიციალურ ვებგვერდზე.
6. მე-19 მუხლის მე-4 პუნქტის „ა“ და „გ“ ქვეპუნქტებით გათვალისწინებულ შემთხვევებში, საგრანტო კონკურსის შედეგების ბათილად ცნობის შემდეგ, გრანტის გამცემი უფლებამოსილია გამარჯვებულად გამოავლინოს მომდევნო ყველაზე მაღალი შეფასების მქონე განმცხადებელი.

მუხლი 18. გადაწყვეტილების მიღების ვადა 
საგრანტო განაცხადების შემოწმების, განხილვის, გამარჯვებულის გამოვლენისა და შესაბამისი გადაწყვეტილების მიღების ვადები განისაზღვრება თითოეული საგრანტო პროგრამით. 


მუხლი 19. საგრანტო ხელშეკრულების დადება 

1. სამართლებრივი ურთიერთობა სააგენტოსა და გრანტის მიმღებს შორის წესრიგდება ამ წესით და მათ შორის დადებული საგრანტო ხელშეკრულებით. 
2.  საგრანტო ხელშეკრულების დადების საფუძველია დირექტორის შესაბამისი ინდივიდუალური ადმინისტრაციულ-სამართლებრივი აქტი, პროგრამის ფარგლებში გამარჯვებულად გამოვლენის შესახებ. 
3. საგრანტო ხელშეკრულების დადების, შეჩერების, შეცვლისა და შეწყვეტის წესი რეგულირდება მოქმედი კანონმდებლობით. 
4. საგრანტო ხელშეკრულება არ იდება იმ შემთხვევაში, როცა: 
ა) არსებითად შეიცვალა გარემოება, რის გამოც შეუძლებელია საგრანტო ხელშეკრულების დადება; 
ბ) არსებითად არის დარღვეული საგრანტო კონკურსის ჩატარების წესი; 
 გ) გამარჯვებულად გამოვლენილმა უარი განაცხადა საგრანტო ხელშეკრულების გაფორმებაზე. 
5. ამ მუხლის მე-4 პუნქტით გათვალისწინებული გარემოებების არსებობისას, გრანტის გამცემი იღებს გადაწყვეტილებას ხელახალი საგრანტო კონკურსის გამოცხადების ან საგრანტო კონკურსის შედეგების ბათილად ცნობის შესახებ. 

მუხლი 20. საგრანტო ხელშეკრულების შინაარსი 
საგრანტო ხელშეკრულება უნდა ითვალისწინებდეს: 
ა) მხარეთა დასახელებას და რეკვიზიტებს; 
ბ) მითითებას საგრანტო ხელშეკრულების დადების საფუძვლის შესახებ; 
გ) მხარეთა უფლება-მოვალეობებს; 
დ) სააგენტოს მიერ გაცემული გრანტის ოდენობას;
ე) პასუხისმგებლობის ფორმებს ვალდებულების შეუსრულებლობის გამო; 
ვ) საგრანტო ხელშეკრულების ვადამდე შეწყვეტის საფუძვლებს და შეწყვეტის წესს; 
ზ) დავის გადაწყვეტის წესს; 
თ) საგრანტო ხელშეკრულებაში ცვლილებების შეტანის წესს (ფორმას); 
ი) გრანტის გამცემის მიერ საგრანტო ხელშეკრულების პირობების შესრულების მონიტორინგის წესს; 
კ) პროგრამის მიზნიდან გამომდინარე, სხვა დებულებებს.

მუხლი 21. მონიტორინგი 
1. გრანტის გამცემი ამოწმებს საგრანტო ხელშეკრულების პირობების შესრულების მდგომარეობას, გრანტის მიმღების საქმიანობაში ჩარევის გარეშე. 
2.  პროგრამით განსაზღვრულ შემთხვევაში, გრანტის მიმღები ვალდებულია ხელშეკრულებაში დადგენილი პერიოდულობით გრანტის გამცემს წარუდგინოს საგრანტო პროგრამის შესრულების პროგრამული და ფინანსური ანგარიში. ანგარიშის მოთხოვნის წესი განისაზღვრება თითოეული პროგრამით. 
3. მონიტორინგი ტარდება ანგარიშგების მასალების და გრანტის გამცემის მიერ დამოუკიდებლად მოპოვებული ინფორმაციის ანალიზის საფუძველზე. 
4. მონიტორინგის შედეგების გათვალისწინებით, გრანტის გამცემი უფლებამოსილია გრანტის მიმღებს გაუწიოს რეკომენდანცია (სამუშაოს შესრულების/მომსახურების ალტერნატიული მეთოდის შეთავაზება), რომელიც ხელს შეუწყობს მიზნების უკეთ მიღწევას. 

მუხლი 22.  ვალდებულების დარღვევის შედეგები
1. თუ გრანტის მიმღები გრანტს არ იყენებს კონკრეტული მიზნებისათვის ან/და არ ასრულებს ან არასათანადოდ ასრულებს საგრანტო განაცხადით ან/და საგრანტო ხელშეკრულებით გათვალისწინებულ პირობებს, გრანტის გამცემი ამის შესახებ აფრთხილებს გრანტის მიმღებს სარეკომენდაციო წერილით და უსაზღვრავს ვადას დარღვევის აღმოსაფხვრელად.
2. პროგრამით გათვალისწინებულ შემთხვევაში, სააგენტო უფლებამოსილია გაფორმებული საგრანტო ხელშეკრულების შეწყვეტის შემდეგ, გამარჯვებულად გამოავლინოს მომდევნო ყველაზე მაღალი შეფასების მქონე განმცხადებელი და მასთან გააფორმოს საგრანტო ხელშეკრულება.
3. თუ გრანტის მიმღები არ აღმოფხვრის სარეკომენდაციო წერილში მოცემულ დარღვევას, გრანტის მიმღებს დაეკისრება საგრანტო ხელშეკრულებითა და მოქმედი კანონმდებლობით განსაზღვრული პასუხისმგებლობა.

მუხლი 23. გრანტის გამოუყენებელი ნაწილის დაბრუნება 
თუ საგრანტო ვადის ამოწურვის შედეგად დარჩება გამოუყენებელი თანხები, გრანტის მიმღები ვალდებულია საგრანტო ვადის ამოწურვიდან 1 თვის ვადაში გრანტის გამცემს დაუბრუნოს გრანტის გამოუყენებელი ნაწილი, თუ არ მოხდება საგრანტო ხელშეკრულებაში ცვლილებების შეტანა ორივე მხარის თანხმობით.





განმარტებითი ბარათი

„საჯარო სამართლის იურიდიული პირის – სახელმწიფო დასაქმების ხელშეწყობის სააგენტოს მიერ გრანტის გაცემის წესის დამტკიცების შესახებ“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანების პროექტზე

       წარმოდგენილი პროექტი ეხება ახალ შექმნილი სსიპ „სახელმწიფო დასაქმების ხელშეწყობის სააგენტოს“ (შემდგომში - სააგენტო) მიერ გრანტის გაცემის წესის  დამტკიცებას. იქიდან გამომდინარე, რომ აღნიშნული სააგენტო  აერთიანებს  სსიპ „საარსებო წყაროებით უზრუნველყოფის სააგენტოსა“ და სსიპ „სოციალური მომსახურების სააგენტოს“ შრომისა და დასაქმების ხელშეწყობის მიმართულებით არსებულ ფუნქციებსა და უფლება-მოვალეობებს და სსიპ „საარსებო წყაროებით უზრუნველყოფის სააგენტოს“ ერთ-ერთი მთავარი ფუნქციაა სოციალურ-ეკონომიკური ინტეგრაციის მიზნით, საარსებო წყაროებზე მათი ხელმისაწვდომობის უზრუნველსაყოფად გრანტების გაცემა, საჭიროა დამტკიცდეს სააგენტოს მიერ გრანტის გაცემის წესი. წარმოდგენილი პროექტით გათვალისწინებული გრანტის გაცემის წესი მომზადებულია სსიპ „საარსებო წყაროებით უზრუნველყოფის სააგენტოს მიერ გრანტის გაცემის წესის“ შესაბამისად. 
      იქიდან გამომდინარე, რომ სააგენტოს მიზნები და ფუნქციებია გრანტების გაცემა როგორც იძულებით გადაადგილებულ პირთა - დევნილთა (შემდგომში - დევნილთა), ასევე, სტიქიური მოვლენების შედეგად დაზარალებულ და გადაადგილებისადმი დაქვემდებარებულ ოჯახთა (შემდგომში - ეკომიგრანტი) საარსებო წყაროებზე ხელმისაწვდომობის უზრუნველსაყოფად, წარმოდგენილი პროექტით გათვალისწინებული სააგენტოს გრანტის გაცემის წესის თანახმად, სააგენტო გრანტს გასცემს აღნიშნული მიმართულებით. გრანტის გაცემა განხორციელდება თავისუფალი კონკურენციის, ეფექტიანობის, გამჭვირვალობის, ანგარიშვალდებულების, კანონის წინაშე თანასწორობის, დამოუკიდებლობისა და კოორდინირებულობის პრინციპების დაცვით. საგრანტო პროგრამას შეიმუშავებს სააგენტო ან დონორი ორგანიზაცია, რომელსაც  ამტკიცებს სააგენტოს დირექტორი ინდივიდუალური ადმინისტრაციულ-სამართლებრივი აქტით. სსიპ „საარსებო წყაროებით უზრუნველყოფის სააგენტოს მიერ გრანტის გაცემის წესისგან“ განსხვავებით, საგრანტო პროგრამის დამტკიცებისთვის, მმართველი საბჭოს თანხმობა არ იქნება საჭირო. ვინაიდან სააგენტოს არ ეყოლება მმართველი საბჭო. თითოეული საგრანტო პროგრამის ფარგლებში სააგენტოს დირექტორი საგრანტო კონკურსის გამოცხადების, საგრანტო განაცხადების მიღებისა და განხილვის და საგრანტო კონკურსში გამარჯვებული კონკურსის მონაწილის გამოვლენის მიზნით ქმნის საგრანტო კომისიას, რომლის შემადგენლობაში შეიძლება იყოს სააგენტოს თანამშრომელი, სხვა ადმინისტრაციული ორგანოს, საქართველოში მოქმედი საერთაშორისო და ადგილობრივი არასამთავრობო ორგანიზაციის წარმომადგენელი. საგრანტო კომისიას თავმჯდომარეობს სააგენტოს დირექტორი. საგრანტო კომისია იქნება უფლებამოსილი მიიღოს გადაწყვეტილება საგრანტო პროგრამაში ცვლილების შეტანის თაობაზე. წარმოდგენილი სააგენტოს გრანტის გაცემის წესის პროექტი ითვალისწინებს სტანდარტებს, თუ რას უნდა მოიცავდეს თითოეული საგრანტო პროგრამა, ასევე, საგრანტო განაცხადის წარდგენის წესს, საგრანტო კომისიის საქმიანობისა და გადაწყვეტილების მიღების წესს, საგრანტო ხელშეკრულების სტანდარტებს, მონიტორინგის ჩატარების პროცედურასა და გრანტის მიმღების მიერ ვალდებულების დარღვევის შედეგებს. 


























პროექტი

საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 
ბრძანება N

2019 წლის                                                       ქ. თბილისი



,,საჯარო სამართლის იურიდიული პირის – დევნილთა საარსებო წყაროებით უზრუნველყოფის სააგენტოს დირექტორის ვაკანტური თანამდებობის დასაკავებლად კანდიდატებისათვის დამატებითი საკვალიფიკაციო მოთხოვნების, საკონკურსო თემატიკის, გასაუბრების შეფასების და შეფასების ჯამური ფორმების დამტკიცების თაობაზე“ საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის  2015 წლის 11 ნოემბრის N1804 ბრძანების ძალადაკარგულად გამოცხადების თაობაზე

,,ნორმატიული აქტების შესახებ“ საქართველოს ორგანული კანონის 25-ე მუხლის პირველი პუნქტის ,,ბ“ ქვეპუნქტის შესაბამისად, ვბრძანებ:

	მუხლი 1. ძალადაკარგულად გამოცხადდეს ,,საჯარო სამართლის იურიდიული პირის – დევნილთა საარსებო წყაროებით უზრუნველყოფის სააგენტოს დირექტორის ვაკანტური თანამდებობის დასაკავებლად კანდიდატებისათვის დამატებითი საკვალიფიკაციო მოთხოვნების, საკონკურსო თემატიკის, გასაუბრების შეფასების და შეფასების ჯამური ფორმების დამტკიცების თაობაზე“ საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის  2015 წლის 11 ნოემბრის N1804 ბრძანება.

	მუხლი 2. ბრძანება ამოქმედდეს 2019 წლის 1 ივნისიდან.

მინისტრი                                                                                  დავით სერგეენკო

განმარტებითი ბარათი

,,საჯარო სამართლის იურიდიული პირის – დევნილთა საარსებო წყაროებით უზრუნველყოფის სააგენტოს დირექტორის ვაკანტური თანამდებობის დასაკავებლად კანდიდატებისათვის დამატებითი საკვალიფიკაციო მოთხოვნების, საკონკურსო თემატიკის, გასაუბრების შეფასების და შეფასების ჯამური ფორმების დამტკიცების თაობაზე“ საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის  2015 წლის 11 ნოემბრის N1804 ბრძანების ძალადაკარგულად გამოცხადების თაობაზე“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანების პროექტზე


        წარმოდგენილი პოროექტი ეხება ,,საჯარო სამართლის იურიდიული პირის – დევნილთა საარსებო წყაროებით უზრუნველყოფის სააგენტოს დირექტორის ვაკანტური თანამდებობის დასაკავებლად კანდიდატებისათვის დამატებითი საკვალიფიკაციო მოთხოვნების, საკონკურსო თემატიკის, გასაუბრების შეფასების და შეფასების ჯამური ფორმების დამტკიცების თაობაზე“ საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა მინისტრის  2015 წლის 11 ნოემბრის N1804 ბრძანების ძალადაკარგულად გამოცხადებას. აღნიშნული განპირობებულია შემდეგი გარემოებით: ხორციელდება სსიპ „საარსებო წყაროებით უზრუნველყოფის სააგენტოს“ რეორგანიზაცია ახალ შექმნილ სსიპ „სახელმწიფო დასაქმების ხელშეწყობის სააგენტოსთან“ (შემდგომში - სააგენტო) შერწყმის გზით. სააგენტოს უხელმძღვანელებს დირექტორი, რომელსაც თანამდებობაზე ნიშნავს და თანამდებობიდან ათავისუფლებს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრი. იქიდან გამომდინარე, რომ სააგენტო აერთიანებს  სსიპ „საარსებო წყაროებით უზრუნველყოფის სააგენტოსა“ და სსიპ „სოციალური მომსახურების სააგენტოს“ შრომისა და დასაქმების ხელშეწყობის მიმართულებით არსებულ ფუნქციებსა და უფლება-მოვალეობებს, იცვლება სააგენტოს დირექტორის ვაკანტური თანამდებობის დასაკავებლად კანდიდატებისათვის დამატებითი საკვალიფიკაციო მოთხოვნები, საკონკურსო თემატიკის, გასაუბრების შეფასების წესი. აღნიშნულიდან გამომდინარე, საჭიროა ძალადაკარგულად გამოცხადდეს ზემოაღნიშნული ბრძანება. სააგენტოს დირექტორის ვაკანტური თანამდებობის დასაკავავებლად კონკურსის გამოცხადებამდე განხორციელდება სააგენტოს დირექტორის ვაკანტური თანამდებობის დასაკავებლად კანდიდატებისათვის დამატებითი საკვალიფიკაციო მოთხოვნებისა ,და საკონკურსო თემატიკის  დამტკიცება. 









პროექტი

საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 
ბრძანება N

2019 წლის                                                       ქ. თბილისი

,,საჯარო სამართლის იურიდიული პირის – სოციალური მომსახურების სააგენტოს დებულების დამტკიცების შესახებ“  საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2018 წლის 3 ოქტომბრის N01-14/ნ ბრძანებაში ცვლილების შეტანის თაობაზე

,,ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად, ვბრძანებ:

მუხლი 1. ,,საჯარო სამართლის იურიდიული პირის – სოციალური მომსახურების სააგენტოს დებულების დამტკიცების შესახებ“  საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2018 წლის 3 ოქტომბრის N01-14/ნ ბრძანებაში (www.matsne.gov.ge; 03/10/2018; 040030000.22.035.016523) შეტანილ იქნეს ცვლილება და ბრძანებით დამტკიცებული დებულების მე-2 მუხლის:

1. პირველი პუნქტი ჩამოყალიბდეს შემდეგი რედაქციით:
	,,1. სააგენტოს მიზნებია მოსახლეობის ჯანმრთელობისა და სოციალური დაცვის სფეროში სახელმწიფო პოლიტიკის რეალიზაცია და მისი განხორციელების ხელშეწყობა, იძულებით გადაადგილებულ პირთა – დევნილთა (შემდგომში – დევნილი) და სტიქიური მოვლენების შედეგად დაზარალებულ და გადაადგილებას დაქვემდებარებულ პირთა (შემდგომში – ეკომიგრანტი) მიმართ სახელმწიფო პოლიტიკის განხორციელება.“;

2. ,,ვ“ ქვეპუნქტი ჩამოყალიბდეს შემდეგი რედაქციით:
,,ვ) მოსახლეობის ჯანმრთელობისა და სოციალური დაცვის სფეროში შესაბამისი სახელმწიფო პროგრამების განხორციელება, კანონმდებლობით მინიჭებული უფლებამოსილების ფარგლებში;“;

3. ,,კ“ ქვეპუნქტი ჩამოყალიბდეს შემდეგი რედაქციით:

,,კ) კომპეტენციის ფარგლებში, სოციალურად დაუცველი და სხვა მოწყვლადი ჯგუფების „worknet.gov.ge“-ზე რეგისტრაციის ხელშეწყობა;“;

4. ,,ლ-რ“ ქვეპუნქტები ამოღებულ იქნეს.

მუხლი 2. ბრძანება ამოქმედდეს გამოქვეყნებისთანავე.

მინისტრი                                                 დავით სერგეენკო

                                             


განმარტებითი ბარათი

,,საჯარო სამართლის იურიდიული პირის – სოციალური მომსახურების სააგენტოს დებულების დამტკიცების შესახებ“  საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2018 წლის 3 ოქტომბრის N01-14/ნ ბრძანებაში ცვლილების შეტანის თაობაზე“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანების პროექტზე


წარმოდგენილი პროექტი ეხება ,,საჯარო სამართლის იურიდიული პირის – სოციალური მომსახურების სააგენტოს“ დებულებაში ცვლილების შეტანას, რომელიც განპირობებულია გარემოებით, რომ ხორციელდება სსიპ „სოციალური მომსახურების სააგენტოს“ რეორგანიზაცია და შრომისა და დასაქმების ხელშეწყობის მიმართულებით  არსებული ფუნქციები და უფლება-მოვალეობები გადაეცემა ახალ შექმნილ სსიპ „სახელმწიფო დასაქმების ხელშეწყობის სააგენტოს“ (შემდგომში - სააგენტო). აღნიშნულიდან გამომდინარე, საჭიროა ,,საჯარო სამართლის იურიდიული პირის – სოციალური მომსახურების სააგენტოს“ დებულების მე-2 მუხლის პირველი პუნქტი და მე-2 პუნქტის „ვ“ ქვეპუნქტი ჩამოყალიბდეს ახალი რედაქციით და ამოღებული იქნებს სიტყვა „შრომის“. ასევე, აღნიშნული მე-2 პუნქტის „კ“ ქვეპუნქტიდან ამოღებულ იქნეს წინადადება „სამუშაოს მაძიებელთა და თავისუფალი (ვაკანტური) სამუშაო ადგილების რეგისტრაცია აღრიცხვის ელექტრონული სისტემებისა და შესაბამის მონაცემთა ბაზების შექმნა და განვითარება“ და დარჩეს მხოლოდ „კომპეტენციის ფარგლებში, სოციალურად დაუცველი და სხვა მოწყვლადი ჯგუფების „worknet.gov.ge“-ზე რეგისტრაციის ხელშეწყობა;“ გარდა ამისა, საჭიროა ამოღებულ იქნეს აღნიშნული მე-2 მუხლის მე-2 პუნქტის „ლ-რ“ ქვეპუნქტები. 







